
ГьатIан къоялъ Халкъияб Cобраниялъул депутат ГIабдулвахIид Ла-
базанов, жамгIиял хIаракатчагIи МухIамад ГIабдулаев, АхIмад ГIисаев, 
АбулмухIамад Юсупов, ГIалисултан Мухтаров, Каримула ГIабдулаев ва 
дун гIахьаллъараб гьитIинаб къокъа щвана Бузнаса бахъулеб нухалъул 
ахIвал-хIалалъухъ балагьизе.

Гьенире рачIана Аллагьасе  гIоло нух бахъулел инженер МухIа
мадкамил Дибиров ва гьесул кваранаб кверлъун вугев, цеве хIукуматалъул 
бетIерасул заместительлъун хIалтIулев вукIарав Набигула МухIамадов.

Аллагьасе рецц, гьениб гьабун бугебщинаб гIемераб хIалтIи, жеги 
гIезегIан гьабизеги буго. Цо-цояз суалал кьола, кидал гьеб нух бахъун 
лъугIулебан. Гьеб бараб буго мугIрузул районазда ва гIатIиракьалда ругел-

ги магIарулаз гIарцудалъун, цIатариялдалъун, техникаялдалъун, кванил 
нигIматаздалъун гьабулеб кумекалда. Цо-цояз гьениб хIалтIизабизе тех-
ника кьун буго, цогиял киридахъ жалго хIалтIулел руго. ГьабсагIат чанго 
рахъалъ цадахъаб хIалтIи гьабизе рес бугеб хIалалда буго нух. ХIажат буго 
нилъер кумек. Лъил кинаб рес батаниги, буголъиялда  рекъон,   кьезе ккела 
садакъа. 

Гьеб нух тIаса-масаго гьабулеб букIарабани, хекко лъугIизеги бегьу-
лаан, гьеб гьабулеб буго 12-15 метраялъ гIебаб, 500 метраялъ цебе бугеб 
нух бихьулеб хIалалъ, гъваридал кIкIалалги цIезарун, кьурабиги рахъун, 
букIине кколеб куцалъ. 

Аллагьас сахлъиги  гIумрудул соналги кьеги гьенир хIалтIаразеги, 
хIалтIулезеги, гьабурасул садакъаги аза-азариде бахинабеги.

ГIарцулаб  кумек гьабизе бокьаразе МухIамадкамил ва Хадижат Ди-
бировазул Сбербанкалъул картабазул номерал руго гьал: 2202 2009 9842 
5233,  2202 2003 3639 5213. 

  
                                                    СайгидахIмад АхIмаднабиев  

Гьале байбихьулеб буго 2022 соналъул  тIоцебесеб 
бащдаб лъагIалие «ЦIумадисезул гьаракь» газета хъва-
ялъул кампания. Район ва республика тун къватIир 
гIумру гьабулел районцоязги подписка гьабула нилъер 
газетаялъе. ГIагараб районалъул газета хъвалеллъун 
ва цIалулеллъун нуж ратиялдаса рохарал ва чIухIарал 
руго нижги.

Щулияб бухьен ккола газеталъулгун нилъер маш-
гьурал гIалимзабазги, тохтурзабазги, спортсменазги, 
жамгIиял хIаракатчагIазги  ва гIадатиял гIадамазги. 
Гьез ритIарал кагътал, гIадамазул къварилъи-
гIатIилъиялъул бицарал макъалаби, очеркал ва цоги-

дабги газеталда бахъизе хIаракат бахъула нижеца. Ки-
налго ахIула цIияб соналъги кIвахI тун хъвадаризе ва 
газетаялъе подписка гьабизе. 

Гъорлъа канлъи бихьулел бахьинал гьурмаздасан,
ЦIияб хабар халкъалъухъ хехго кьолеб, казият.
Халкъалъул гIумруялъул, гIадатал, гIамалазул,
ГIадамазе бицунеб, хIал чIахъаяб, казият.

Цо-цояз абизе бегьула  гьанже интернет це
бетIураб заманалда сундуе  къваригIунеб  жо газетай-
илан. Амма, гьаниб рехсон  тела къалмица хъвараб, 
гIощтIоца къотIуларин  абураб кици. Газета ккола   ин-
санасулгун бугеб чIагояб гьоркьоблъи.

Кида нужеца газета рагьаниги, нужеда гьенир 
ратизе руго ракI тIаде цIалел макъалабиги, хIажатаб 
информацияги, тарихиял баяналги, гьединго гIолилазе 
малъа-хъваялги.

Гьарула нилъерго районалъул халкъалъул гIум
руги, гIадаталги, яшавги бихьизабулеб газетаялъе под-
писка гьабизе квербакъеян. 

Гьеб хъвазе бегьула росабазул почалъул отделени-
ябазда. 

Багьа: бащдаб лъагIалие-288 гъурущ,         
                 лъагIалие -576 гъурущ.
Индекс: бащдаб лъагIалие-51377, 
                      лъагIалие -63302.              

      

22 октябралда районалъул бетIер Шамил 
ГIумаровасул нухмалъиялда гъоркь  тIобитIана 
районалда коронавирус тIибитIиялде данде 
гIуцIараб оперативияб штабалъул иргадулаб дан-
делъи. 

Гьенир гIахьаллъана пачалихъияв бетIерав 
санитарияв врач МухIамад Таймасханов,  райад-

министрациялъулгун полициялъул хIалтIухъаби, 
райбольницаялъул тохтурзаби ва лъайкьеялъул 
идарабазул вакилзаби.

Данделъи рагьулаго районалъул бетIер Ша-
мил ГIумаровас бицана ахираб заманалда цохIо 
нилъер районалда гуребги, тIолабго дунялалда 
коронавирусалъ  унтулезул къадар цIикIкIунеб 
бугилан. Гьелда бан  РФялъул хIукуматалъул 
вице-премьер Татьяна Голиковалъ лъикIаблъун 

рикIкIанин 30 октябралдаса 7 ноябралде щве
зегIан гIодоркъоял лъазари. Гьеб пикруялда тIад 
рекъанин улкаялъул хIукуматалъул председатель 
Михаил Мишустинги Россиялъул президент Вла-
димир Путингиян. Гьелъул мурадги кколин унти 
тIибитIичIого букIин, холезул къадар дагьлъи ва 
коронавирусалда данде къеркьезе вакцина гьа-

биялда тIадчIей гьаби. Гьединго 
республикаялъул бетIер Сергей 
Меликовас тIалаб гьабулеб буго 
прививкаби гьарун,  халкъалъул 
гIаммаб иммунитет щула гьа-
би ва унтиялде данде къеркьезе 
шартIал гIуцIи.

Данделъиялда республика-
ялдагун районалда бугеб эпиде-
миологияб ахIвал-хIалалъул би-
цараб кIалъай гьабуна МухIамад 
Таймасхановас. Жакъа къоял-
де  Агъвали гимназиялъул 17 
цIалдохъанасулъ  ва учительзаба-
зулъ коронавирус тIатиналда бан 
гьел манзилалъулаб цIалиялде 
рачине кканин абуна гьес. 

Киналго хIалтIул идарабаз-
да дезинфекция тIобитIи, унта-
рал батIаго  жидерго рукъзабахъ 
чIей, гьезда хадуб полициялъул 
хIалтIухъабаз кьварараб хал-

кквей букIинаби хIажатаблъун рикIкIана бетIерав 
санитарияв тохтурас.

Данделъиялъул ахиралда районалъул бе
тIерас  киналго ахIана нилъ ва нилъер хъизан-
лъимал цIуни мурадалда  санитариял тIалабал 
тIуразе.

                         
                            Зульфия Сажидова

ЦIумадисезул
           гьаракь

              Ассаламу гIалайкум!

(Голос Цумады)

ЦIумада   Районалъул   Газета   -  Цумадинская   рАйонная  гАзета 

  

 Райадминистрациялда Умумузул нухалъе кумек  
Оперативияб штабалъул данделъи

   ХIурматиял газета цIалулел!
 Подписка-2022

  ЦIа свинабулезул бергьенлъи

Гьал къояз Каспийск шагьаралда Дагъистаналъул МЧСалъул управ-
лениялъул нухмалъулесул цIаралда  тIобитIараб мини-футболалъул тур-
ниралда гIахьаллъарал нилъер районалъул цIа свинабулеб часталъул 
хIалтIухъабазе щвана тIоцебесеб бакI. Баркула гьезда бергьенлъи.

  Рорхатал мугIрузда руго гIадамал

ГIачи речIчIун, щарал чIван, гургинал гарбал гьарун,
ГIумру берцин гьабизе, къец жидеца ахIарал.
Радал тIаде рахъингун, ридидул гIортал рехун,
Гьедин риди гьекъезе, нилъ «Безермисел» гуро.

Щуго цIараки  бугел «ХIурикьдерил» жамагIат,
ХIедул канлъухъ ралагьун кигIаналъ нуж рукIинел?
Гьоркьо-гьоркьор данделъун, кIвар бугеб суал борхе,
Гьеб гьабизе лъачIел нуж нилъ  «ХIурикьисел» гуро.

«ГIаллъох», «Икьдох» чIарал нуж,  нужее гьечIеб ургъел,
«ГIалълъох» бакьулъ эхетун, цIияб школа бугелъул.
Гьелда ракIгъейги гьабун, къо-бакъ ине гьабулел,
Гьеб ишалда рукIине нилъ «ГIалълъохисел» гуро.

«Нахъо», «Тахъо», « Койнизох, калам гьуинал чагIи,
ГIемер чурпа -чай биччан,  чохьое лазат кьечIел.
Чохьол  хIакъикье ккани, хIакъ  бецIулев щив нужер,
Гьеб жоялда нилъ ккезе «Нахъо» «Тахъосел» гуро.

«Кинчих»,  «Керох», «НапагIилъ», «Бици-Бацил» тIиналда,
ТIиритIарал байдабахъ, хIухь бахъиялда ругел.
ГIела нужей гьеб лазат, гьедин нуж хутIуларо,
Гьеб рахIат чорхой кьезе, нилъ «НапигIилъел» гуро.

ГIи-цIцIаназул удаман, цIилицI-гъудазул устар,
«Инцухъ» ругел кулаби дуе назру гьареги.
Унтани тохтур гьечIев, хабаралъе чи гьечIев,
Гьеб захIмалъи бачизе, нилъ «Инцухъисел» гуро.

Сундуего бегьулеб, багьа жиндир цIикIкIараб,
Бакъул моцIрол кунчIиялъ гвангъизабулеб «ГIогъкьо».
Ахи-бакIал гьарзаял, пихъил ахал гIемерал,
ГIадан хIайран гьавулеб «ГIогъкьо» колохъел руго.

                            ХIапиз ГIабдулмуслимов, Хушет росу                           

ГIогъкьо кулихъел руго

23 октябралда    Метрада 
росулъ тIобитIана цIияб маж-
гит рагьиялда ва МухIаммад  
Авараг (с.т.гI.в.) гьавураб моцI 
кIодо гьабиялда бан мажлис. 

Гьенир гIахьаллъана роса-
балъа  ва цогидал районаздаса 
рачIарал имамзаби, гIалимзаби 
ва жамагIатазул вакилзаби. 

Мажлис рагьана  Метра-
да росдал имам ИсмагIил Му
хIамадовас хирияб Къуръан 
цIалиялдалъун.

Хадуб гIенеккарал хIайран 
гьарулеб хIалалъ Унсоколоса  
ва Гьигьалъ росулъа къокъаялъ 
ахIана мавлид. 

Мажлисалда лъикIал  ва 
пайда цIикIкIарал  вагIзаби 

гьаруна имамзабазгун  гIалим
забаз.

Гьез бицана   мажгита
лъул хиралъиялъул,  гье
лъул кIваралъул, цересел со-

наз рукIарал захIмалъабазул 
ва гьабсагIат ругел сана
гIалъабазул, цIирагьулел  маж-
гитазулгун мадрасабазул. 
Гьедин  бугониги  халкъалда 
гьоркьоб лъугьун бугеб ахIвал-
хIалалъул, исламалда  жанир 
ругел  рикьалабазул, тIадчIей 
гьабуна умумузул букIараб гьу-
инлъи-цолъиялде кIвар кьезе 
ккеялде, гьарана иргадулаб-
данделъи гIадамал цолъиялъе, 
вацлъи-гьуинлъи щулалъиялъе 
сабаблъун батагиян.

Данделъиялъул  ахирал
да  росдал администрация
лъул бетIерас ва имамас жа
магIаталъул рахъалдасан 
ракI-ракIалъулаб баркала за-
гьир гьабуна мажгит барал 
ГIахьвахъа гIолохъабазе, гье-
нир  гIахьаллъаразе ва ку-
мек гьабуразе, гьаруна гьезие 
гьитIиналго сайгъаталги.

Гьенибго      росдал жама
гIаталъ хIукму гьабуна жиндир 
мунагьал чураяв Метрадаса 
гIалимчи шазалияб ва накъшу-
бандияб тIарикъаталъул устар 
ТIагьиров Гъамбулат- апандил 
(къ.с.) цIар наслабазе даим-
лъизе  мажгиталъе гьесул цIар 
кьезе.

Мажлис лъугIун хадур ки-
налго гIахьаллъана тепсиялда. 
Пайдаяб дандчIваялдаса хадуб  
ракI разияб хIалалда регIана  
гьалбал нухда. 

Данделъи ана гIуцIадго ва 
пайдаяб хIалалда. 

Аллагьас   диналъул вацал 
цолъиялъе, гьезда гьоркьоб 
гьуинлъи гьарзалъиялъе сабаб-
лъун батаги нижер росдал маж-
лис, жамагIаталъул садакъаги 
къабул гьабеги, киназего щули-
яб иман кьеги хирияв МухIамад 
Аварагасул (с.т.гI.в.) нухккун 
хьвадизе.                                         

         ХIабиб Давудов, 
          Метрада росу

Дир гьитIинаб  мехалдасаго 
нахъе анищ букIана ракьцоязул 
гIумру-яшав лъай мурадалда,  
нилъер районалъул росабалъе 
щвезе. 

Дирго  хIалтIуда хурхун, 
Хушет ва Хонохъ  хутIун, райо-
налъул тIолго росабалъе щвана 
дун.

Хушет  росу буго райцен-
тралдаса  ункъоялда  анцIго 
километралъул манзилалъ  ри
кIкIада.

Дагьаб цебе  дир анищ 
тIубана, ва Хушет тIобитIараб 
волейболалъул турниралда гIа
хьаллъизе  шагьранухккун  ине 
рес щвана дие.  

Цебе заманалда  Эчеди-
сан  лъелго унаан Хушетире 
хIинкъараб сухъмахъ нухккун. 
Гьанже  Халкъияб Собрания-
лъул депутат ГIабдурахIман 

Камиловас гьенибе бахъу
леб  машинадул нух щун бу
го кулабахъе, росулъе щве-
зе хутIун буго щуго-анлъго 
километргIанасеб манзил. 

Росулъе жанире щолаго, 
хушетисез бихьизабуна нилъер 
умумузул  букIараб гьобол къа-
бул гьавиялъул берцинаб гIадат-
гIамал. Щивасул гьурмада кен
чIолеб букIана гьими, гьелъ дир 
хушетдерил гIадамалгун хехго 
ракI жубана. 

КIиго къоялда жаниб дида 
ракIалде ккана  росулъ ругел-
щинал гIадамаздай  дун гьобол-
лъухъе ахIулев вугеван, кинал-
го хIадурал рукIана,  кIудияб 
хIурмат гьабун, нижее гьобол-
лъи гьабизе.

Гьел къояз  накъитал ккана 
ригь арал  гIадамазулгун, гьез 
бицана жидер умумузул рукIа-
рахъиналъул,  магIарулазул гьо-
боллъиялъул, гIаданлъиялъул, 
адаб-хIурматалъул ва къохIе
хьеялъул. Жакъаги гьеб кинабго 
цIунун хутIун буго хушетдерил  
халкъалъул гIумруялъулъ. Гье-
динал чагIи гьенир ратиялдаса  
дун ц1акъ кутакалда вохана.

Бокьун буго нижее гьабу-
раб гьоболлъиялъухъ дирго ва 
цадахъ рукIарал гIолохъабазул 
рахъалдасан Хушет росдал ад-
министрациялъул  бетIер Му
рад Окиевасе ва росдал жа
магIаталъе ракI-ракIалъулаб 
баркала загьир гьабизе.

Аллагьас киналго цIунаги 
балъгоял балагьаздасан, насла-
базе цIунун хутIаги хушетдерил 
гIаданлъи, гьобол къабул гьави 
ва гьудуллъи.  

    
      МухIамад Къасумов

  Пайдаяб данделъи

ГIадамал цолъиялъе сабаблъун батаги

24 октябралда  Агъвали гимназиялъул чIахIиял классазул 
цIалдохъабигун иргадулаб дандчIвай тIобитIана. 

Гьенир гIахьаллъана   райадминистрациялъул терроризмалде 
дандечIараб комиссиялъул  бетIерав специалист  Шагьрурамазан 
Махаев, санаде  рахинчIел лъималазул рахъалъ райадминистраци-
ялъул комиссиялъул жавабияв секретарь МухIамад СаидахIмадов,   
гIолилазул политикаялъулгун спорталъул отделалъул мето-
дист  Шамил Бадрудинов,   полициялъул участковияв лейтенант  
МухIамад Ражабов  ва цогидалги.

Данделъиялъул аслияб мурадлъун букIана гIолилазул хьвада-
чIвадиялъул, интернеталъул социалиял гьиназда терроризмалъул 
идеология гъорлъ бугел хъвай-хъвагIаязде кIвар кьечIого теялъул  
ва наркотиказ инсанасе гьабулеб квешаб асаралъул суалал рагьи.

Данделъиялда гIахьаллъараз бицана дунялалда кколел хиса-
басиязул хIасилалда раккулел батIи-батIиял квешал пишабазде 
цIалдохъаби ругьунлъиялъул, социалиял гьиназда жанир лъимал 
хIажат гьечIел гIадамазул  асаралде гъоркье ккеялъул, гьединго 
наркотиказ  чиясул чорхое гьабулеб зараралъул.

Ахиралда цIалдохъабазе рихьизаруна видеороликал, квешал 
пишабазда жалго цIуни мурадалда лъимал ахIана эбел-инсул ва 
учительзабазул насихIатазухъгун  малъа-хъваязухъ гIенеккизе.

 
                                                  ПатIимат АхIмаднабиева

            Хушет тIамурал  къоял

 ДандчIвай

Лъимал цIуни мурадалда

Рилълъа, гIолохъаби, гIодоркъояца,  
Кьураби квегъулел васал рихьизе.
Чанил хIетI хъущтIулел хъачкIкIалабалъа,  
Бузнаса бахъунеб нухда берчIвазе. 

Нилъер умумуца газа-хIос хIалтIун, 
ХIамузе гьабураб сухъмахъ бихьизе.
Сонги хIакимзабаз квер хьвагIун тараб, 
Тулил авлахъалда лъалхъи гьабизе. 

ХIалалаб жидерго магIишатги кьун,  
МагIарул росабалъ нух къокъ гьабулел,  

Гьелъий квербакъизе тIаде босарал, 
СахаватчагIазе дугIа гьабизе.

ЧIикIаб, Ахакь, Генуб жамагIатазе,  
Жаннатул фирдавус алжан гьаризе.
Къаси-къад лъачIого, техникаялда, 
ХIалтIулел васазе сахлъи гьаризе.

Ажру-кири хъваял, дир магIарулал, 
ХIалкIвараб квербакъе, гьеб лъикIаб хIалтIуй.
Алжан насиблъаял, лъикIал гIадамал,  
ГIизраил щвелалде нахърател гьабе. 

Литературияб  гьумер

 Бузнаса нух бахъулезе  
сайгъат гьабула

Риидал гIалахалде гIазу банилан, 
ГIарзал рахъун руго дида йокьулелъ. 
ГIаздалъ тIугьдул речIчIан, ракI бекун йигин,
Буго йокьулелъул рисалат бачIун. 

Черхалде ток цIикIкIун, цIилалги роркьун,
ЦIа рекIун юхIизе тоге жийилан. 
Жанисан ракI турун, тIасан черх цIорон, 
Чара хун йигилан йиго хирияй.
 
Халатаб гIумруялъ рекIелъ цIунараб
Рокьуй жаваб кьуни, кьалде щвелевдай? 
Кьижун тараб гIищкъу борчIизабуни, 
ГIадамазда цеве сурун ккеладай? 

Мун чидай йикIине букIинчIеб чара,
Чан сордо рогьараб духъ угьдилаго.
Дуниял кьуниги, мун кьеларилан, 
Кьварун чIун рукIана рекIел хиялал. 

Муи хиянатлъун халкъалда цее,
Хирияв МахIмудил рухIалъе гIоло. 
ГIищкъу рекIелъ цIунун, гIайиб тIад босун, 
ТIад юссана Муи Бекьилъ росулъе. 

МахIмудги гIищкъуялъ гIадалги гьавун, 
ГIажизлъун хутIана Муихъ валагьун.
Мун гIадинай гьудул гьороца аян, 
Гьадинал рагIаби рикIкIун тана гьес.
 
«Меседил лъималъул тIад кьерги гьабун. 
Пахьул букIун буго бицараб рагIи.
ГIарцул хъал тIад жемун жаниб тIухьи лъун, 
Йижун йикIун йиго ракIалъул гьудул».
 
МахIмудил рагIаби гьанир лъечIого, 
Дие чара ккечIо гьудул чарлъидал. 
Гьадинал рагIаби цIехон ратичIо,
РекIел ургъелазул гъунал риххулел!!!
            

Гьудул дий чарлъидал, чара 
дир хведал 

 МухIамад Якъубов, Силди росу

  МухIамад ТIалхIатов, Силди росу.

Дир хирияй эбел, хIасратай эбел.
ХIасратго баизе къойил щоларей.
Дир хIеренай эбел, гIакъилай эбел.
ГIакълу данде базе дир хьолбохъ гьечIей.

Йохараб ахIизе, ургъел бикьизе
Жакъа эбел дие хIажат йигеб куц.
Нечараб шуризе, щакаб гьикъизе,
Накалда бетIер лъун духъ  гIенеккизе. 

Дида цее чIола, хирияй баба, 
Къилбаялде  юссун, суждаялда чIун, 
ЦIуне дир лъималин, гурхIа гьездаян 
Бичасда гьардолей, цере кверал ккун.

Кавудухъе яхъун нух битIагиян, 
Нухда ниж регIулей, дугIа гьабулей.
Дир урхъи буссинчIин, хехго руссаян 
Дур щурулел кIутIби, гьардолел берал.

Баркала, хирияй, нижее гIоло, 
Кинидахъ рорчIарал халатал сардахъ, 
Нижер ургъел гьабун, хъахIлъарал гъалахъ. 
Нижер тIалабазда унтараб рекIехъ.

Кьураб бечелъиялъ мехтундай ругел,
Инсан вихьичIого, хьвада-чIвадулел.
Заман хисундай, халкъ мекъи ккундай,
ГIадлу биххун буго гьаб гIаламалъул.

Зобал тирулеб накIкI гьороца гIадин,
Хъамулеб, тIагIунеб буго гьуинлъи.
Гьадин, цоцалъа тIун, тIирун чIайилан
ТIаде щвараб хIукму кисандай бугеб?

Берзул канлъиялда пардав бигъундай,
ТIагIун унеб буго гьоболлъи-вацлъи.
БацIазукьа хIинкъун боцIи гIадинан,
РикIкIалъулел руго гьудул-гьалмагълъи.

Цоцазухъе унеб нух къан батани,
ГIинда чIвай телефон, данде рачIине.
Данде жавабалъе хIал гIечIонани,
Макказухъ кьуниги, кагъат битIун те.

ХIажалъи ккарабго, аскIор рачIунел,
Гьанже тIагIиналъе гIиллаго кинаб?
Вацал гIадин даим цадахъ рукIарал,
РакI батIалъиялъе хIикмат кинабдай?

ТIаде-гъоркь хьвадулел, аскIор ратулел
ГIадамалго камун дунни гьечIоан,

Нилъер гьуинлъиялде гьогьен чIваялъе
ГIилла лъаларого,  пашманлъун вуго.

Гьудулзабиги тун, гIагарал рехун,
Ракьул гвандинире киналго уна.
Цоцазухъ урхъараб гьайбатаб керен
Кванала борхьаца, барахщичIого.

Цо къоялъги гьабун тIубалебани,
ЦохIо къоялъ гIуцIун, дунял балаан.
Ара-арав нахъе вуссуневани,
Цадахъ доре-нахъе нилъ хьвадилаан.

Кьурул мегIер гIадаб гьалмагълъи тIагIун,
ТIутIун балеб буго ургьиб гьинал ракI.
Гьалмагълъиги тIагIун, тIагIам бахъиндал,
РакI къварилъун вуго, ккараб жо щибан.

Кьураб нигIматалда ракI хIалхьичIого,
Халкъалъул бидбиххи хIикмалъи гьечIищ?
ГIуцIун лъугьунареб дунял сабаблъун
Гьалмагълъи кIочон тей гIаламат гурищ?

Унтаразги тана, сахалги ана,
Мунго инарилан къвакIунищ вугев?
Чорхол хIал дагьлъидал, гIузру цIикIкIиндал,
Лъалаха дудаги, Аллагь вугеб бакI.                                      

Гьудулзабазде

  ХIабиб Давудов, Метрада росу

ПатIимат ХIажиясулаева, ГъачIилъ росу

Эбелалде

Рокьул хIал кканагIан хIасратги цIикIк1ун, 
ЦIадулъе ккаразде буго дир ахIи, 
Дунялалда жужахI жаниб бакараб, 
РекIел гIарза буго гIищкъу ккаразде. 
 
                 Гуллица борлъичIеб ханжар кьабичIеб, 
                 Къойилго ссудула каранда ругъун, 
                 Рукьбал дир риунеб чара тIагIараб, 
                 Балай буго бачIун черхалъе бакIаб. 
 
Хиялал гIемерлъун гIищкъу гьалаглъун, 
ТалихI къун вуго дун гьаб дунялалда, 
ТIиндасан лъим къараб Сулахъ гIор гIадин, 
ГIадлу хвараб рекIел буго гIакъуба. 
 
                Гуро гьечIо дагIба дир къисматалда, 
                Халикъасул къадар къабул гьабула, 
                Берзул нур босараб гIакълу гьаглъараб, 
                Балай буго бергьун черхги загIиплъун. 
 
Чергесал лугбазда дир рокьи кканин, 
Ругодай гьал васал дида семулел? 
Сариназул асир гуро, васал, дун, 
Самаияб хIанчIил хIал буго дие! 

Гьудулалде

СайгидахIмад  АхIмаднабиев, Сасикь росу



Согласно части 2 статьи 
48 Федерального закона от 
29.12.2012 № 273-ФЗ «Об обра-
зовании в Российской Федера-
ции» педагогический работник 
организации, осуществляющей 
образовательную деятельность, 
в том числе в качестве инди-
видуального предпринимателя, 
не вправе оказывать платные 
образовательные услуги обуча-
ющимся в данной организации, 
если это приводит к конфликту 
интересов педагогического ра-
ботника. 

Федеральный закон ука-
зывает на случай конфликта 
интересов - оказание педаго-
гическим работником платных 
услуг обучающимся в органи-
зации, где он работает. Исчер-

пывающего перечня ситуаций 
конфликта интересов не суще-
ствует и не может существовать, 
в силу чего педагогическим ра-
ботникам всегда следует иметь 
в виду возможность их возник-
новения.

Федеральный закон не за-
прещает репетиторство, в том 
числе и в образовательном уч-
реждении, где работает педаго-
гический работник на постоян-
ной основе, а лишь указывает, 
что такая деятельность может 
привести к конфликту инте-
ресов, в противоречии между 
личным интересом и професси-
ональной обязанностью. 

Положениями ст. 45 вы-
шеуказанного закона предус-
матривается необходимость 
создания в образовательных 
учреждениях комиссии по уре-
гулированию споров между 
участниками образовательных 
отношений. Комиссия по уре-
гулированию споров между 
участниками образовательных 
отношений создается в органи-
зации, осуществляющей обра-
зовательную деятельность, из 
равного числа представителей 

совершеннолетних обучающих-
ся, родителей (законных пред-
ставителей) несовершеннолет-
них обучающихся, работников 
организации, осуществляющей 
образовательную деятельность.  
При соблюдении указанного со-
отношения 2/3 членов комиссии 
будут представлять обучающи-
еся и только 1/3 -работники об-
разовательной организации. 

Нарушение педагогическим 
работником требований о кон-
фликте интересов может по-
влечь применение к нему мер 
юридической ответственности. 
В соответствие с п. 7.1 ст. 81 
Трудового кодекса РФ в случаях 
непринятия работником мер по 
предотвращению или урегули-
рованию конфликта интересов, 
стороной которого он является, 
трудовой договор с ним может 
быть расторгнут, если указан-
ные действия дают основание 
для утраты доверия к работнику 
со стороны работодателя.   

Гаджимурад Арадахов, 
 и.о. прокурора района   

      Иргадулаб бергьенлъи
   

Дагьаб цебе Москваялда 
жубараб речIчIухъанлъиялъул 
рахъалъ  Bellator 269 турнирал
да гIахьаллъарав  нилъер гIоло
хъанав речIчIухъан ГIусман 
НурмухIамадовас ракIчIараб 
бергьенлъи босана финазул ре
чIчIухъан Патрик Пиетилида тIад. 

Гьес тIоцебесебго раундалда,  
гъанкъизабулеб приемги гьабун, 
дандиясда тIад гIажаибго берци-
наб бергьенлъи босана.

ГIусманил спортивияб ка-
рьераялда гьеб ккола анцIила 
ункъабилеб бергьенлъи, ва жуба-
раб речIчIухъанлъиялъулъ 14:0  

хIасилгун щвараб  профессионалияб рекорд. 
Баркула ГIусманида  ва гIага-божаразда бергьенлъи. 
Гьарула гьесие щулияб сахлъи, талихI, икъбал ва ХIабиб Нур

мухIамадовасул даражаялде вахине чорхол къуватгун къвакIи. 
                           
                                                            Зульфия Сажидова

Отдел МВД

Утерянный аттестат о среднем (полном) общем образо-
вании, выданный 25 июня 1982 году Нижнегакваринской 
средней школой Цумадинского района за Б № 878717 на 
имя Гаджимагомедова Изудина Саитбеговича,  считать не-
действительным.

 Колонка прокурора

 Зигараби

Районалъул культураялъул управлениялъул хIалтIухъабаз гъваридаб пашманлъиялда зигара 
балеб буго Мадина АхIмадовалда гьелъул хирияй эбел 

ПатIимат
Аллагьасул къадаралде щвеялда бан. Аллагьас, рухI иманалда босун, Алжаналъул агьлуялда-

са гьаеги. Лъималазе иманияб сабру ва талихIаб гIумру кьеги.

22 октябралда Сочиялда  тIобитIараб мугIрузулаб рекериялъул 
Россиялъул Гран-приялда гIахьаллъарал Гъоркьхъварщиниса 
Рамазан ГIабдулаевас ва ТIиссиса МухIамадрасул Расуловас ри
хьизаруна лъикIал хIасилал.

Рамазан гъоркьан тIаде векерана 4 километргун 500 метралъул 
манзилалъ, МухIамадрасул - 3 км. 220 метралъ, ва  кIиязго  чIел 
босана. 

Ахираб заманалда рекериялъул къецазулъ рихьизарурал 
лъикIал хIасилазул хIисабалда Рамазан ГIабдулаев къабул гьавуна 
Россиялъул гIолилазул тIасабищараб командаялде.

Баркула гIолилазда ва тренер ГIабдулкарим ХIамзатовасда 
бергьенлъаби.            
                                                                 МухIамад Къасумов

Сочиялдаги бергьана  

Противодействие незаконной миграции ста-
новится одной из важнейших задач в деятель-
ности правоохранительных и иных государ-
ственных органов, которая требует комплексного 
подхода, направленного на выявление и устране-
ние обстоятельств, способствующих данному не-
гативному явлению.

В связи с этим на территории  района прово-
дится оперативно - профилактическое меропри-
ятие «Нелегальный мигрант» с 10 по 19 ноябрь  
2021 года по выявлению и пресечению наруше-
ний миграционного законодательство Россий-
ской Федерации.     

Проводимые мероприятия направлены на 
выявление работодателей, незаконно привлека-

ющих иностранную рабочую силу; иностранных 
граждан, пребывающих на территорию района с 
нарушениями режима пребывания, а также лиц, 
организующих незаконный въезд и пребывание 
иностранных граждан в Российской Федерации. 
Общие задачи населения района и миграционно-
го пункта ОМВД России по  району заключают-
ся в том, чтобы вовремя среагировать на угрозы 
международно-террористических организаций и 
принятие мер соответствующего реагирования.

 Заур  Магомеднабиев,  начальник миграци-
онного пункта отдела МВД по району

  Жубараб речIчIухъанлъи

Оперативно - профилактическое мероприятие

О конфликте интересов 
в педагогической деятельности

  Рекери

Райбольницаялъул хIалтIухъабаз гъваридаб пашманлъиялда зигара балеб буго ПатIиматзагьра  
ЖабрагIиловалда гьелъул хирияв  эмен 

ТIагьир
Аллагьасул къадаралде щвеялда бан.  Аллагьас иманалда тIовитIун ватаги. Нахъе ругезе сахаб 

халатаб  гIумру кьеги.


